
					Prawfddarllenwyd y dudalen hon

Llewaidd heb arfer llwon—trafaelia

Trwy fil o beryglon,

A'r meirch a wnant ei eirchion,

Ar d'rawiad llygad yn llon.



Tybiwyf na cheir yn Meirion—gywirach

Gyrwr di-ddichellion;

Ar air rwy'n credu 'r awron

Na wel Sais un ail i Sion.




	DAU ENGLYN


I BONT NEWYDD TALYLLYN, MEIRIONYDD.



Pont eurawg, gaerawg goryn,—gwaith Iago

Goeth, wiw-gar saer hydyn;

Pont dda ollawl—pont ddillyn—

Pont i wellhau pwynt Talyllyn.



Pont lungar hawddgar yw hon,—gu-wastad

O flaen gwesty tirion;,

Ffraw dani yn ffrwd union,

Rhed y dwr rhuadwy 'i dòn.

Hydref 3lain, 1853.








		HEN GROG-BREN





CARCHARDY DOLGELLAU, YN CAEL NEWID EI SWYDD.



Y Crogbren o'r nenawr a dynwyd i lawr,

Fe'i gwnaed gynt i grogi yr hen "Hwntw Mawr"—

Ac weithion heb arswyd fe'i codwyd mewn cell,

Swydd newydd roed iddo, ddi-guro ddau gwell.

